
Alba Costamagna é na storica d’ert dër conesciüda sides tla Talia che ince foradecá. Ara á manajé cina dl 2005 la Galleria Borghese de Roma portan pro a la fá indô daurí al publich y a la valorisé cun mostres y colaboraziuns importantes. Danter sües scomenciadies plü conesciüdes él "Incontri Reali", dantadöt "Incontro Reale 3", che á fat rové a Balsan l'opera de Raffaello Sanzio, la "Dama col liocorno" (1505-1506).
Döt chësc é sté poscibl por mirit dla colaboraziun danter Alba Costamagna y Cristina Costa dl Ofize Cultura taliana. Chësta colaboraziun á porté ite na manira inovativa de barat: por l'imprëst temporan dl'opera á la Provinzia de Balsan finanzié la restauraziun de öna dles tofles d’alté dl Garofalo, metüda fora dedô tl Centro Trevi a Balsan. 
La lungimiranza y le contribut cultural de Alba Costamagna é ince da odëi te süa biblioteca privata. Dl 2014 ti ára scinché passa 1200 tesć spezialistics ala Biblioteca provinziala taliana "Claudia Augusta". Chësc patrimone bibliografich, cataloghisé y a desposiziun online (www.provincia.bz.it/explora), tol ite tesć de critica dl'ert, monografies sön artisć y movimënc, cun n’atenziun particolara al tëmp dl baroch, ales scoltöres, ai reliefs basc y mosaics antics, sciöche ince ala storia d'ert moderna dal XV al XVIII secul.
Le fonds tol ince ite catalogs de mostres importantes organisades a Roma y tla Talia, scric sön intervënc de restauraziun realisá tla Talia, libri sön i museums de Roma y dl monn, y tesć critics liá ales coleziuns d'ert plü importantes.

